
Il cusseglier federal Ignazio Cassis inscuntra 
las regenzas dal Tessin e dal Grischun 
 

Ils represchentants da la Svizra taliana en il Cussegl federal ed en las regenzas 

chantunalas èn sa reunids oz a Bellinzona. Il cusseglier federal Ignazio Cassis 

è s'entupà cun il Cussegl da stadi dal Tessin e cun la Regenza grischuna. 

Tranter auter han els discutà davart temas actuals en connex cun il 

coronavirus, las relaziuns transcunfinalas e l'Uniun europeica sco era davart la 

promoziun dal plurilinguissem e da la lingua taliana.  

 

Il cusseglier federal Ignazio Cassis tgira in dialog politic regular cun las regenzas 

chantunalas dal Tessin e dal Grischun. Suenter l'ultim inscunter dals 30 da mars 

2020 durant il stadi d'urgenza en connex cun COVID-19 ha il schef dal Departament 

federal d'affars exteriurs (DFAE) gì oz a Bellinzona la chaschun da pledentar anc 

auters temas d'interess cuminaivel che concernan la Svizra taliana, sco la promoziun 

dal plurilinguissem e da la lingua taliana. Il cusseglier federal ha accentuà il sforz 

interprendì dal DFAE per defender las minoritads e per garantir ina represchentaziun 

linguistica adequata en l'administraziun federala ed en las interpresas parastatalas.  

 

En quest senn ha el accentuà la necessitad da sustegnair noss plurilinguissem 

svizzer, in factur essenzial per la coesiun naziunala, ma er in tratg caracteristic 

ch'ans distingua sin nivel internaziunal e che constribuescha a la credibladad dals 

buns servetschs offerts da noss pajais en numerusas crisas.   

 

L'inscunter ha era permess da far la punt cun la situaziun sanitara ed economica en 

connex cun il coronavirus, particularmain en vista a la stagiun d'enviern. "La crisa en 

connex cun COVID-19 ans ha mussà ina giada dapli la valur dal federalissem e da la 

coesiun naziunala, sco era da la collavuraziun cun ils stadis vischins", ha regurdà il 

cusseglier federal. Ignazio Cassis ha damai infurmà las regenzas chantunalas dal 

http://www.eda.admin.ch/


Tessin e dal Grischun davart las relaziuns actualas cun l'UE, er ord l'optica dal 

resultat da dumengia passada, nua che l'iniziativa per in'immigraziun moderada è 

vegnida refusada sin plaun svizzer, ma approvada d'ina maioritad dals votants en il 

Tessin. El ha en pli discurrì davart las relaziuns cun l'Italia, e particularmain davart ils 

progress dals ultims mais per concluder ina cunvegna davart l'imposiziun da taglia 

dals cunfinaris. Auters temas da discussiun èn stads l'utilisaziun da la forza idraulica, 

la proxima conferenza annuala dals ambassadurs svizzers a Puntraschigna sco era 

la Scola Svizra Milaun che stat sut il patrunadi dals dus chantuns. 

